
PROPOSTA GĦAL RAKKOMANDAZZJONI TAL-PARLAMENT EWROPEW LILL-
KUNSILL, LILL-KUMMISSJONI U LIS-SERVIZZ EWROPEW GĦALL-AZZJONI 

ESTERNA

dwar il-politika tal-UE fir-rigward tal-Bjelorussja

(2013/2036(INI))

Il-Parlament Ewropew,

– wara li kkunsidra r-riżoluzzjoni tiegħu tas-26 ta' Ottubru 2012 dwar il-qagħda fil-
Bjelorussja wara l-elezzjonijiet parlamentari tat-23 ta' Settembru 20121,

– wara li kkunsidra r-riżoluzzjoni tiegħu tat-29 ta' Marzu 2012 dwar is-sitwazzjoni fil-
Bjelorussja2,

– wara li kkunsidra r-riżoluzzjoni tiegħu tat-12 ta' Mejju 2011 dwar il-Bjelorussja3,

– wara li kkunsidra r-riżoluzzjoni tiegħu tat-29 ta' Marzu 2012 dwar is-sitwazzjoni fil-
Bjelorussja4,

– wara li kkunsidra r-riżoluzzjoni tiegħu tat-12 ta’ Settembru 2012 dwar ir-Rapport Annwali 
mill-Kunsill lill-Parlament Ewropew dwar il-Politika Estera u ta’ Sigurtà Komuni5,

– wara li kkunsidra r-riżoluzzjoni tiegħu tal-14 ta’ Diċembru 2011 dwar ir-rieżami tal-
Politika Ewropea tal-Viċinat6,

– wara li kkunsidra r-Riżoluzzjoni tal-Konferenza tal-Pjattaforma Nazzjonali tal-Forum tas-
Soċjetà Ċivili tas-Sħubija tal-Lvant tal-1 ta’ Ġunju 2013;

– wara li kkunsidra r-riżoluzzjoni tiegħu tas-7 ta’ April 2011 dwar ir-reviżjoni tal-Politika 
Ewropea tal-Viċinat – Dimensjoni tal-Lvant7,

– wara li kkunsidra d-Dikjarazzjoni ta’ Praga tas-samit tas-Sħubija tal-Lvant tal-2009;

– wara li kkunsidra l-konklużjonijiet tal-Kunsill Affarijiet Barranin tal-15 ta' Ottubru 2012 u 
r-Regolament tal-Kunsill tas-6 ta' Novembru 2012 dwar miżuri restrittivi fir-rigward tal-
Bjelorussja8, 

– wara li kkunsidra l-Artikolu 97 tar-Regoli ta' Proċedura tiegħu,

1 Testi adottati, P7_TA(2012)0410.
2 Testi adottati, P7_TA(2012)0112.
3 Testi adottati, P7_TA(2011)0244.
4 ĠU C 136 E, 11.5.2012, p. 57.

5 Testi adottati, P7_TA(2012)0334.
6 Testi adottati, P7_TA(2011)0576.
7 Testi adottati, P7_TA(2011)0153.
8 GU L 307/1, 7.11.2012

– wara li kkunsidra r-rakkomandazzjoni tal-Kumitat għall-Affarijiet Barranin (A7-
0261/2013),

A. billi, mill-1994, ma saret l-ebda elezzjoni ħielsa u ġusta fil-Bjelorussja skont leġiżlazzjoni 
elettorali konformi mal-istandards internazzjonali;

B. billi l-prinċipju tas-separazzjoni tas-setgħat ġie virtwalment abolit mir-riforma 
kostituzzjonali tal-1996, u l-oppożizzjoni politika ilha minn dakinhar mhux 
irrappreżentata fl-istituzzjonijiet politiċi u ma setgħetx tipparteċipa fil-formulazzjoni u l-
implimentazzjoni tad-direzzjoni politika tal-pajjiż;

C. billi fl-1997 il-Kunsill Ewropew issospenda r-ratifika tal-Ftehim ta’ Sħubija u 
Kooperazzjoni u ffriża l-Ftehim Interim dwar il-Kummerċ, u għalhekk ir-relazzjonijiet 
bejn l-UE u l-Bjelorussja għadhom regolati bil-Ftehim ta’ Kummerċ u ta’ Kooperazzjoni 
tal-1989;

D. billi fl-istess perjodu, sar ksur sistematiku u massiv tad-drittijiet tal-bniedem u l-libertajiet 
fundamentali rigward, b’mod partikolari, il-libertà tal-espressjoni, il-libertà ta’ 
assoċjazzjoni, il-libertà ta’ għaqda;

E. billi l-Parlament Ewropew ma jirrikonoxxix il-leġittimità tal-parlament tal-Bjelorussja; 
f’dan l-aħħar deċennju, delegazzjoni uffiċjali waħda biss tal-Parlament Ewropew żaret il-
Bjelorussja fl-2010; 

F. billi jkun iżjed probabbli li sseħħ trasformazzjoni demokratika jekk jiġu involuti l-partijiet 
riformisti tal-klassijiet eliti li attwalment qed jiggvernaw; madankollu, il-katalizzaturi 
ewlenin għandhom jiġu mill-organizzazzjonijiet tas-soċjetà ċivili u n-negozju privat;

G. billi l-Bjelorussja hija l-uniku pajjiż Ewropew li japplika l-piena tal-mewt; id-dati tal-
eżekuzzjonijiet ma jkunux magħrufa lill-familji tal-kundannati u l-pubbliku, il-ġisem ma 
jingħatax għad-dfin lill-qraba u ma tingħata l-ebda komunikazzjoni dwar il-post tad-dfin; 

H. billi 70 % tal-popolazzjoni Bjelorussa jixtiequ bidla fil-pajjiż; madankollu, parti minnha 
tipperċepixxi l-fatt li inizjalment bidliet sostanzjali kieku jwasslu għal deterjorament fl-
istandards tal-għajxien1;

I. billi, fil-perjodu 2008-2010, ir-relazzjonijiet UE-Bjelorussja kienu kisbu ftit momentum 
meta l-Bjelorussja wriet ir-rieda li tiżviluppa relazzjonijiet kostruttivi mal-UE, u ġie 
osservat ċertu ċaqliq lejn kundizzjonijiet imtejba għall-attivitajiet tas-soċjetà ċivili, l-
oppożizzjoni u l-istampa ħielsa; madankollu, it-trażżin brutali li segwa l-elezzjonijiet 
presidenzjali tal-2010 u l-intensifikazzjoni tal-politika ripressiva, bħall-arrest tal-kandidati 
presidenzjali li ġie segwit minn arresti tal-massa, kawżi kriminali b'motivazzjoni politika 
kontra r-rappreżentanti tal-oppożizzjoni u mewġa ta' ripressjoni kontra d-difensuri tad-
drittijiet tal-bniedem u l-midja indipendenti, wasslu għal deterjorament sinifikanti ta' dawn 
ir-relazzjonijiet;

J. billi, bħala konsegwenza, il-miżuri restrittivi tal-UE ġew rieżaminati u estiżi (attwalment, 

1 Data mill-Istitut Indipendenti tal-Istudji Soċjoekonomiċi, April 2013.

huma imposti fuq 242 persuna u 30 entità), waqt li l-awtoritajiet Bjelorussi għadhom qed 
jipprojbixxu lil xi politiċi, uffiċjali, inklużi r-rappreżentanti ta' organizzazzjonijiet 
internazzjonali, ġurnalisti u rappreżentanti tas-soċjetà ċivili milli jidħlu fil-pajjiż;

K. billi s-Samit tas-Sħubija tal-Lvant f’Vilnius jista’ jirriżulta f’opportunità importanti oħra 
għat-titjib kundizzjonali u gradwali tar-relazzjonijiet bejn l-UE u l-Bjelorussja sakemm il-
priġunieri politiċi kollha jinħelsu u jiġu riabilitati politikament;

L. billi l-istabbiliment ta’ djalogu politiku konsistenti mal-awtoritajiet Bjelorussi taħt il-
kundizzjoni msemmija hawn fuq għandu jirriżulta fl-involviment tas-soċjetà ċivili u l-
oppożizzjoni fid-djalogu bejn diversi partijiet interessati u l-implimentazzjoni tar-riformi;

M. billi t-tnaqqis fl-għadd assolut ta' arresti b'motivazzjoni politika (li minn 868 fl-2011 naqas 
għal 235 fl-2012, kif ġie rrapportat miċ-Ċentru għad-Drittijiet tal-Bniedem ta' Viasna) 
jista' jiġi attribwit għall-atmosfera ta' ripressjonijiet u intimidazzjoni;

N. billi l-emendi leġiżlattivi restrittivi ta’ dan l-aħħar wasslu għal ripressjoni ulterjuri tas-
soċjetà ċivili, inklużi d-difensuri tad-drittijiet tal-bniedem, il-midja indipendenti u l-
avukati difensuri; billi l-qagħda ġenerali fir-rigward tad-drittijiet tal-bniedem u tal-
libertajiet fundamentali hi waħda deplorabbli u tibqa' ta' tħassib kbir, kif inhu evidenzjat 
fir-rapport tal-2013 mir-Rapporteur Speċjali tan-NU għall-Bjelorussja; billi l-indifferenza 
murija mill-awtoritajiet tal-Bjelorussja għall-appelli magħmula mill-komunità 
internazzjonali tikkontribwixxi għad-deterjorament ulterjuri tar-relazzjonijiet mal-UE u 
tikkontribwixxi għall-awtoiżolament progressiv tal-Bjelorussja;

O. billi jista' jkun li l-isforzi ulterjuri lejn strateġija u pjan ta' azzjoni unifikati jistgħu jkunu 
ta' għajnuna biex jinkisbu l-għanijiet tal-opożizzjoni politika; billi miżuri konkreti bħal-
listi konġunti għall-elezzjonijiet lokali fl-2014, l-abbozzar ta' programm politiku komuni, 
jew il-preżentazzjoni ta' kandidat uniku għall-elezzjoni presidenzjali fl-2015, huma 
żviluppi pożittivi f'dak ir-rigward;

P. billi d-Djalogu Ewropew dwar il-Modernizzazzjoni mas-soċjetà Bjelorussa li tnieda fl-
2012 kellu impatt pożittiv fuq il-bidu ta’ dibattitu kostruttiv fis-soċjetà tal-Bjelorussja 
dwar ir-riformi meħtieġa fil-pajjiż u dwar il-kuxjenza rigward l-UE; madankollu hemm 
bżonn ta' żvilupp ulterjuri tal-kunċett, l-iskop, l-istrateġija, il-finanzjament xieraq u l-
istruttura ġestjonali ta' dan id-Djalogu, kif ukoll ta' koordinament aħjar tiegħu mal-
inizjattivi tas-Sħubija tal-Lvant;

Q. billi l-Bjelorussja tinsab fil-50 post skont l-Indiċi tal-Iżvilupp tal-Bniedem tan-NU l-iżjed 
riċenti tal-2012, meta mqabbla mar-Russja (55) u l-pajjiżi tas-Sħubija tal-Lvant (il-
Ġeorġja (72), l-Ukraina (78), l-Azerbajġan (82), l-Armenja (87), il-Moldova (113));

R. billi waħda mir-raġunijiet ewlenin għal ċerta stabilità soċjali fil-pajjiż hija s-sistema tal-
benefiċċji soċjali, li permezz tagħha jgawdi l-poplu u, bi bdil, jagħżel li jkun politikament 
inattiv; 65 % tal-poplu tal-Bjelorussja jirċievu appoġġ statali f'diversi suriet, bħal 
pensjonijiet, boroż ta' studju, benefiċċji għall-qgħad, eċċ.;

S. billi rata ta' qgħad baxxa tista' tinkiseb b'mod artifiċjali permezz ta' sussidji għall-
kumpaniji b'sjieda statali li jiġġeneraw madwar 70 % tal-PDG u jimpjegaw 50% tal-forza 

tax-xogħol;

T. billi sa issa l-awtoritajiet tal-Bjelorussja esprimew l-interess ġeopolitiku tagħhom 
f’integrazzjoni ekonomika ulterjuri mar-Russja, b'mod li tinħoloq l-unjoni doganali u 
ekonomika Ewro-Asjatika; fl-istess ħin il-maġġoranza l-kbira tal-investiment diretti 
barranin kollu fil-Bjelorussja fis-snin reċenti hi ta’ oriġini Russa (78.4 %); f'dawn l-aħħar 
deċennji, skont l-esperti, madwar 700 000 Bjelorussu emigraw lejn ir-Russja biex jaħdmu, 
l-iżjed lejn Moska u St Petersburg;

U. billi qed jiġu osservati sinjali, kemm mill-UE u kemm mill-Bjelorussja, rigward it-tnedija 
mill-ġdid tan-negozjati tal-Bjelorussja għal adeżjoni mad-WTO, speċjalment fil-kuntest 
tal-adeżjoni tar-Russja mad-WTO;

V. billi l-istħarriġ reċenti mwettaq fil-qafas tal-proġett "Barometru dwar il-Viċinat tal-UE" 
jissuġġerixxi li iżjed minn 50 % tal-popolazzjoni tal-Bjelorussja temmen li l-UE għandha 
tkabbar ir-rwol tagħha fl-oqsma tal-iżvilupp ekonomiku, il-kummerċ u l-kooperazzjoni 
reġjonali mal-Bjelorussja;

W. billi l-programm ta’ modernizzazzjoni li ġie ddikjarat dan l-aħħar mill-awtoritajiet tal-
Bjelorussja, skont l-esperti, huwa indirizzat prinċipalment lejn l-immodernizzar tal-
infrastruttura industrijali bażika waqt li fil-pajjiż hemm bżonn ta'riformi ekonomiċi iżjed 
sostanzjali u ambjent kummerċjali trasparenti, flimkien ma' inqas kontroll governattiv fis-
setturi kummerċjali kollha;

X. billi s-sitwazzjoni fil-Bjelorussja tista’ tiġi kkaratterizzata b’nuqqas ta’ fiduċja fil-
ġudikatura minħabba l-indipendenza insuffiċjenti u d-deċiżjonijiet politikament motivati 
tagħha;

Y. billi, skont l-Indiċi dwar il-Perċezzjoni tal-Korruzzjoni tal-2012 ta’ Transparency 
International, il-Bjelorussja hija kklassifikata fil-123 post minn 176 pajjiż u territorju meta 
mqabbla mal-Ukraina (144), l-Azerbajġan (139), ir-Russja (133), l-Armenja (105), il-
Moldova (94), u l-Ġeorġja (51);

Z. billi ġew allokati EUR 33,4 miljun fil-perspettiva finanzjarja 2007-2013 għall-proġetti ta’ 
kooperazzjoni transkonfinali tal-Istrument Ewropew ta' Viċinat u Sħubija (ENPI) bejn il-
Bjelorussja u l-pajjiżi ġirien tagħha, waqt li madwar 60 muniċipalità attwalment qed 
jipparteċipaw f’50 proġett ta’ kooperazzjoni transkonfinali konġunta bejn il-Latvja, il-
Litwanja u l-Bjelorussja;

AA. billi, fl-2012, żewġ persuni ngħataw il-mewt minkejja l-fatt li l-proċess ġudizzjarju ma 
ssodisfax il-kriterji ta' proċess ġust; billi fl-2012 wara perjodu twil ma tħabbret l-ebda 
sentenza tal-piena tal-mewt, iżda fl-2013 ġew iddikjarati sentenzi ġodda;

AB. billi, skont l-Indiċi dwar il-Libertà tal-Istampa fid-Dinja tal-2013 mill-organizzazzjoni 
Ġurnalisti Mingħajr Fruntieri, il-Bjelorussja telgħet sal-pożizzjoni numru 157 mill-
168 post minn 179 pajjiż, imma madankollu għadha fl-iżjed pożizzjoni baxxa fost il-
pajjiżi tas-Sħubija tal-Lvant (l-Azerbajġan (156), l-Ukraina (126), il-Ġeorġja (100), l-
Armenja (74), il-Moldova (55));

AC. billi l-aċċess għal stazzjonijiet tat-televiżjoni u r-radju indipendenti, kif ukoll għall-
midja stampata, huwa attwalment fqir u l-midja tal-istat tiddomina l-aċċess għall-
informazzjoni;

AD. billi s-sitwazzjoni tal-libertà medjatika fil-Bjelorussja hi inaċċettabbli, b'mod 
partikolari minħabba l-immolestjar tal-ġurnalisti pprojbiti milli jħallu l-pajjiż, il-liġijiet 
restrittivi dwar ix-xandir u l-libertà tal-internet u l-ġustizzja selettiva lejn il-ġurnalisti 
indipendenti, kif jixhdu t-tliet każi kriminali li nfetħu matul is-sajf tal-2012;

AE. billi fl-2012 mill-inqas 15-il attivist u ġurnalist kienu pprojbiti milli jħallu l-
Bjelorussja abbażi ta’ affermazzjonijiet foloz;

AF. billi għad fadal priġunieri politiċi fil-Bjelorussja1, inkluż Ales Bialatski, difensur tad-
drittijiet tal-bniedem li ġie nnominat għal Premju Sakharov, li ġarrbu tortura psikoloġika u 
fiżika serja, inkluż theddid ta’ mewt, trasferimenti inġustifikati, provvista ta’ kura tas-
saħħa mhux sodisfaċenti u ċ-ċaħda tad dritt li jiltaqgħu ma' qrabathom; il-ħelsien u r-
riabilitazzjoni politika tal-priġunieri politiċi kollha, kif ukoll il-progress tal-Bjelorussja fit-
twettiq tal-impenji internazzjonali tagħha u fir-rispett tad-drittijiet tal-bniedem 
fundamentali, l-istat tad-dritt u l-libertajiet demokratiċi, jibqgħu l-kundizzjonijiet 
prinċipali għan-normalizzazzjoni tar-relazzjoni bejn l-UE u l-Bjelorussja;

AG. billi l-Bjelorussja hija l-unika pajjiż fost il-pajjiżi tas-Sħubija tal-Lvant fejn għadha ma 
ġietx stabbilita istituzzjoni uffiċjali tad-drittijiet tal-bniedem;

AH. billi ċ-ċensura hija kwistjoni politika serja fil-Bjelorussja;

AI. billi fl-2012 l-awtoritajiet Bjelorussi introduċew bidliet leġiżlattivi li jagħtu lill-KGB 
poteri estensivi biex jużaw miżuri koerċettivi b’mod liberu; billi taħt il-liġi l-ġdida, is-
servizzi tas-sigurtà jistgħu jidħlu fl-appartamenti u jarrestaw u jżommu kemm liċ-ċittadini 
u d-diplomati Bjelorussi, kif ukoll lir-rappreżentanti tal-istituzzjonijiet internazzjonali 
protetti mill-immunità mingħajr restrizzjoni; billi din il-liġi tinkludi wkoll dispożizzjoni li 
teħles lill-aġenti tal-KGB minn kull responsabilità ġuridika għat-tibdrib li jiġġarrab taħt 
idejhom; billi l-forzi speċjali Bjelorussi ngħataw poteri estensivi biex ikissru d-
dimostrazzjonijiet;

AJ. billi, fl-2011, sar att kriminali li dak li jkun jirċievi għotjiet minn barra u twessgħet id-
definizzjoni ta' tradiment, biex b'hekk sar possibbli għall-awtoritajiet li jużaw id-dritt 
kriminali biex irażżnu drastikament lill-organizzazzjonijiet u l-individwi li jirċievu 
finanzjament minn barra jew jieħdu sehem f’avvenimenti internazzjonali;

AK. billi fl-aħħar tal-2011 ġew introdotti bidliet għal-Liġi dwar l-Azzjonijiet tal-Massa, 
skont liema l-organizzazzjoni ta’ protesti tal-massa tista' tirriżulta f’responsabbiltà 
kriminali għal diżordni pubbliku; billi l-organizzaturi tal-protesti tal-massa huma obbligati 
li jipprovdu lill-awtoritajiet b’informazzjoni dwar is-sorsi tal-finanzjament tagħhom;

AL. billi l-awtoritajiet tal-Bjelorussja, meta jirrifjutaw it-talbiet mill-UE biex 

1 Il-lista ta' priġunieri politiċi tinkludi wkoll lil Mikalai Statkevich, Dzmitry Dashkevich, Pavel Seviarynets, 
Eduard Lobau, Mikalay Antukhovich, Mikalay Dziadok, Ihar Alienevich u Aliaksandr Franskevich.

jikkonformaw mal-istandards demokratiċi aċċettati fuq livell internazzjonali, qegħdin 
imexxu l-politika ta’ awtoiżolament u jimponuha fuq il-poplu tal-Bjelorussja;

AM. billi fl-2012, il-Ministeru tal-Ġustizzja tal-Bjelorussja ċaħad ir-reġistrazzjoni lil 19-il 
organizzazzjoni mhux governattiva u 2 partiti politiċi waqt li l-membri ta’ 
organizzazzjonijiet mhux irreġistrati qegħdin jiġu soġġetti kontinwament għal 
intimidazzjoni, molestja, u persekuzzjoni fil-Bjelorussja;

AN. billi l-Bjelorussja hija koperta bil-Politika Ewropea tal-Viċinat iżda, fid-dawl tas-
sitwazzjoni politika, għadu ma ġie stabbilit l-ebda pjan ta’ azzjoni;

AO. billi l-assistenza lill-Bjelorussja attwalment tingħata taħt id-Dokument ta’ Strateġija 
għall-Pajjiż 2007-2013;

AP. billi attwalment 20 espert biss mill-Bjelorussja jipparteċipaw fi proġetti varji tal-ENPI 
meta mqabbla mal-120 tal-2008;

AQ. billi l-Pjattaforma Nazzjonali tal-Forum tas-Soċjetà Ċivili tas-Sħubija tal-Lvant hija 
sieħba importanti u affidabbli u kanal ta’ komunikazzjoni uniku lejn il-poplu tal-
Bjelorussu għall-UE;

AR. billi iżjed minn nofs iċ-ċittadini tal-Bjelorussja għandhom aċċess għall-internet; il-
midja elettronika tippreżenta possibilitajiet ġodda ta’ aċċess usa’ għall-midja indipendenti, 
minkejja li jeżistu xi websajts tal-oppożizzjoni li ġew ibblukkati fl-istituzzjonijiet 
governattivi u edukattivi; 

AS. billi l-awtoritajiet tal-Bjelorussja jieħdu sehem b’mod attiv fil-laqgħat tal-esperti fil-
qafas tal-binarju multilaterali tas-Sħubija tal-Lvant, b’mod partikolari fil-proġetti ta’ 
kooperazzjoni transkonfinali; 

AT. billi 58 belt u muniċipalità fil-Polonja, 47 fil-Litwanja u 30 fil-Latvja iżommu 
kooperazzjoni produttiva mal-bliet u l-muniċipalitajiet sħabhom fil-Bjelorussja waqt li l-
Ewroreġjun “Nemunas-Neman-Niemen” li jgħaqqad il-Litwanja, il-Polonja, Kaliningrad 
mal-Bjelorussja fl-implimentazzjoni ta’ proġetti komuni jista’ jitqies bħala eżempju ta’ 
prattika tajba;

AU. billi il-Bjelorussi f’dawn l-aħħar snin kisbu l-ikbar għadd ta’ viżi Schengen per capita 
fid-dinja; madankollu, iridu jonfqu ħafna iżjed flus, u f’bosta każijiet anke jimpjegaw iktar 
ħin u sforzi sabiex jiksbu viża, meta mqabbla maċ-ċittadini ta’ pajjiżi oħra tas-Sħubija tal-
Lvant jew ir-Russja;

AV. billi l-gvern tal-Bjelorussja qed jipprova jattira investiment barrani - il-pajjiż għandu 
forza tax-xogħol imħarrġa, programm ta’ privatizzazzjoni, sitt Żoni Ekonomiċi Ħielsa u 
park għat-teknoloġiji avvanzati – imma, madankollu, l-intervenzjoni sistematika tal-Istat 
fis-settur privat hi evidenti;

AW. billi dan l-aħħar il-Bjelorussja aċċediet għall-mekkaniżmu antikorruzzjoni Greco tal-
Kunsill Ewropew u saret membru ta’ Greta, il-mekkaniżmu għall-ġlieda kontra t-traffikar 
tal-bnedmin;

1. Jindirizza lill-Viċi President tal-Kummissjoni / Rappreżentant Għoli tal-Unjoni għall-
Affarijiet Barranin u l-Politika ta' Sigurtà (RGħ/VP), lis-SEAE, lill-Kunsill, lill-
Kummissjoni u lill-Istati Membri r-rakkomandazzjonijiet li ġejjin: 

a. li għandhom iħeġġu lill-awtoritajiet tal-Bjelorussja sabiex jirrispettaw id-drittijiet tal-
bniedem u jaħdmu biex ikun hemm tranżizzjoni demokratika b'mod li jintemm l-
iżolament awtoimpost tal-pajjiż mill-bqija tal-Ewropa;

b. li għandhom itennu li prerekwiżit assolut biex isir xi progress fir-relazzjonijiet 
bilaterali, li jistgħu jwasslu għat-tneħħija gradwali tal-miżuri restrittivi tal-UE u 
jiżbolokkaw ir-relazzjonijiet bejn l-UE u l-Bjelorussja, hu l-ħelsien immedjat u r-
rijabilitazzjoni tad-drittijiet politiċi u ċiviċi tal-priġunieri politiċi li fadal; 

Rigward id-djalogu politiku

c. li għandhom jisfruttaw il-Presidenza Litwana u s-Samit tas-Sħubija tal-Lvant f'Vilnjus 
bħala opportunità importanti ulterjuri għat-titjib tar-relazzjonijiet mal-Bjelorussja, 
hekk kif ikunu nħelsu l-priġunieri politiċi kollha, b'mod li jerġa' jitnieda d-djalogu 
politiku rigward, inter alia, riformi demokratiċi, elezzjonijiet ħielsa u ġusti, ir-rispett 
għall-istat tad-dritt, id-drittijiet tal-bniedem u l-libertajiet fundamentali, u involviment 
mal-oppożizzjoni u s-soċjetà ċivili, dejjem sakemm l-awtoritajiet Bjelorussi juru 
rispett għal dawn il-valuri fundamentali;

d. li għandhom jagħmlu l-aħjar użu mis-sospensjoni temporanja u kundizzjonali tal-
ministru tal-affarijiet barranin fil-kariga mil-lista tal-UE ta’ persuni pprojbiti milli 
jingħata viża bil-ħsieb li jitwessa’ l-kanal ta’ komunikazzjoni diplomatika prinċipali u 
essenzjali mal-Bjelorussja, b’mod partikolari fil-prospettiva li tiġi ffaċilitata l-
parteċipazzjoni tiegħu fis-Samit tas-Sħubija tal-Lvant; l-ewwel u qabel kollox għal 
djalogu sinifikanti rigward il-ħelsien tal-priġunieri politiċi; li, minkejja dan, għandhom 
iżommu sod fir-rigward tal-projbizzjonijiet tal-viżi u l-iffriżar tal-assi immirati lejn 
min hu involut b’mod dirett fil-ksur tal-istandards ta’ elezzjonijiet demokratiċi u d-
drittijiet tal-bniedem;

e. li għandhom iwettqu evalwazzjoni fil-fond tal-miżuri restrittivi attwali tal-UE kontra 
uffiċjali u entitajiet Bjelorussi bl-intenzjoni li, jekk ikun hemm bżonn, itejbu l-
effikaċja tagħhom u jadattaw il-kamp ta' applikazzjoni, in-natura u l-validità tagħhom 
b'reazzjoni għall-iżviluppi fil-pajjiż u fir-relazzjonijiet tiegħu mal-UE;

f. li għandhom iħejju "pjan direzzjonali" strateġiku, ispirat mill-Pjan Interim Konġunt u 
bbażat fuq il-prinċipju "iktar għal iktar", inklużi l-oqsma prijoritarji għar-riformi fil-
Bjelorussja għat-titjib tar-relazzjonijiet u kooperazzjoni effikaċi fi ħdan il-qafas tal-
PEV, dejjek sakemm jittieħdu passi konkreti lejn riformi demokratiċi;

g. li għandhom, hekk kif ikun ġie rikonoxxut minn organizzazzjonijiet internazzjonali li 
l-elezzjonjiet saru b'mod ħieles u ġust, jikkonsultaw lill-Parlament Ewropew dwar l-
inklużjoni ta' proposti ġodda rigward ir-relazzjonijiet interparlamentari, kemm b'mod 
bilaterali u kemm fi ħdan l-Assemblea Parlamentari Euronest, waqt li jinżamm l-
appoġġ tal-UE għall-forzi demokratiċi u s-soċjetà ċivili tal-Bjelorussja;

h. li għandhom jiżguraw, bi qbil mal-Artikolu 24 TUE, l-appoġġ tal-Istati Membri għall-
pożizzjoni tal-UE dwar il-Bjelorussja u l-konformità tar-relazzjonijiet bilaterali 
tagħhom mal-azzjonijiet tal-UE; li għandhom jenfasizzaw li impenn sod min-naħa tal-
Istati Membri kollha tal-UE, kif ukoll mill-pajjiżi demokratiċi l-oħra li jaġixxu b’mod 
magħqud jista’ jkattar il-promozzjoni ta’ suċċess tal-valuri demokratiċi universali u r-
riformi fil-Bjelorussja;

i. li għandhom jinkoraġġixxu djalogu mal-uffiċjali li ma kinux personalment involuti fir-
ripressjoni, b'mod li tissaħħaħ il-kooperazzjoni bejn l-UE u l-Bjelorussja; li għandhom 
jikkontribwixxu għall-interazzjoni tagħhom mas-soċjetà ċivili Bjelorussa, bl-
intenzjoni li, fl-aħħar mill-aħħar, jiffaċilitaw ir-riformi;

j. li għandhom jinkoraġġixxu lis-soċjetà ċivili fis-sens wiesa' tagħha, inklużi t-trejdunjins 
u r-rappreżentanti tan-negozji, sabiex iżżid l-involviment tagħha fid-Djalogu dwar il-
Modernizzazzjoni; li, abbażi tar-rakkomandazzjonijiet imfassla mill-Pjattaforma 
Nazzjonali tal-Forum tas-Soċjetà Ċivili, għandhom jorganizzaw konsultazzjonijiet 
pubbliċi miftuħa rigward il-kunċett, l-iskop, l-istrateġija u l-istruttura ġestjonali tiegħu; 
li għandhom jappoġġaw ulterjorment lid-Djalogu permezz tal-assistenza finanzjarja u 
l-ħila esperta meħtieġa u jsaħħu l-kampanja ta' komunikazzjoni rigward il-kontenut u 
l-eżitu mistenni tiegħu;

k. li għandhom jiżguraw li kwalunkwe parteċipazzjoni mill-awtoritajiet fid-Djalogu dwar 
il-Modernizzazzjoni, id f'id u fuq livell indaqs mal-oppożizzjoni demokratika u s-
soċjetà ċivili, titwettaq bir-rispett sħiħ tal-prinċipji demokratiċi, bil-ħsieb li tiġi 
żviluppata ekonomija kompetittiva u jitrawmu r-riformi domestiċi, kif ukoll soċjetà 
pluralistika u l-istat tad-dritt;

l. li għandhom jasserixxu li s-soċjetà ċivili għadha attur kruċjali fid-djalogu politiku 
mal-UE fit-tħeġġiġ ta' bidla demokratika fil-Bjelorussja u għaldaqstant jappoġġa l-idea 
li tinħoloq konferenza tas-soċjetà ċivili f’Vilnjus b’antiċipazzjoni tat-tielet Samit tas-
Sħubija tal-Lvant;

m. li għandhom jisfruttaw kompletament il-Fond Ewropew għad-Demokrazija bil-għan li 
jappoġġaw lill-atturi ewlenin li qegħdin jaħdmu fuq kwistjonijiet relatati mad-
demokrazija u d-drittijiet tal-bniedem fil-Bjelorussja, waqt li jiffokaw fuq dawk li 
kellhom diffikultà jaċċedu għall-appoġġ tradizzjonali tal-UE;

n. li għandhom iħeġġu lir-Russja u l-pajjiżi tas-Sħubija tal-Lvant sabiex jistiednu lill-
Bjelorussja teħles minnufih u mingħajr kundizzjonijiet u tirriabilita politikament lill-
priġunieri politiċi kollha u toqgħod lura minn kwalunkwe molestja ulterjuri 
b'motivazzjoni politika;

o. li għandhom jiżguraw li r-rappreżentanti tal-UE u tal-Istati Membri li jżuru l-
Bjelorussja jżommu kuntatti regolari mar-rappreżentanti tas-soċjetà ċivili u tal-
oppożizzjoni, b'mod li tiġi ggarantita l-parteċipazzjoni bbilanċjata tal-partijiet kollha 
fil-proċessi rigward ir-relazzjonijiet bejn l-UE u l-Bjelorussja;

p. li għandhom jipprevedu kull alternattiva politika disponibbli bil-ħsieb li jinkoraġġixxu 
lill-Bjelorussja:

 timplimenta kompletament ir-riformi tal-Kodiċi Elettorali abbażi tar-
rakkomandazzjonijiet tal-Organizzazzjoni għas-Sigurtà u l-Kooperazzjoni fl-
Ewropa / l-Uffiċċju għall-Istituzzjonijiet Demokratiċi u d-Drittijiet tal-
Bniedem (OSKE/ODIHR) b'mod li tistabbilixxi sistema politika pluralista 
bbażata fuq elezzjonijiet liberi u ġusti, fejn l-ideat politiki jkunu jfeġġu minn 
kompetizzjoni politika ġusta fost il-partiti politiċi bħala element kostituttiv tad-
demokrazija;

 tippermetti l-ftuħ mill-ġdid tal-uffiċċju tal-OSKE f’Minsk;

 tenħħi kull ostaklu u restrizzjoni għall-eżerċizzju tal-libertajiet ta' 
assoċjazzjoni, ta' espressjoni, ta' moviment, ta' għaqda paċifika u ta' ħsieb 
għall-oppożizzjoni demokratika, l-organizzazzjonijiet tas-soċjetà ċivili u l-
organizzazzjonijiet mhux governattivi, inkluż li kwalunkwe ostaklu għar-
reġistrazzjoni jitneħħa u li l-assistenza teknika għall-iżvilupp internazzjonali 
tiffunzjona u tintlaqa' b'mod komplut; tirriforma d-dispożizzjonijiet tal-Kodiċi 
Kriminali tagħha fir-rigward tal-parteċipazzjoni f'organizzazzjonijiet mhux 
reġistrati;

 tintroduċi l-bidliet istituzzjonali meħtieġa biex tiżgura l-indipendenza tal-
ġudikatura, bi qbil mar-rakkomandazzjonijiet tar-Rapporteur Speċjali tan-NU 
dwar l-indipendenza tal-imħallfin u l-avukati, kif ukoll l-indipendenza tal-
avukati billi l-Liġi dwar il-Professjoni Ġuridika tiġi emendata u applikata 
b'mod effikaċi;

  ma timplimentax l-eżekuzzjoni ta' dawk li ngħataw il-piena tal-mewt fl-2013, 
u tintroduċi moratorju fuq il-piena tal-mewt segwit mill-abolizzjoni tagħha;

 timplimenta d-deċiżjonijiet dwar il-każijiet individwali tal-Kumitat tad-
Drittijiet tal-Bniedem tan-NU u l-Grupp ta’ Ħidma dwar id-Detenzjoni 
Arbitrarja tan-NU u r-rakkomandazzjonijiet magħmula fl-2011 mill-Kumitat 
kontra t-Tortura tan-NU bil-għan li jitwaqqaf it-trattament inuman u 
degradanti;

 tikkoopera bis-sħiħ mar-Rapporteur Speċjali tan-NU dwar is-sitwazzjoni tad-
drittijiet tal-bniedem fil-Bjelorussja sabiex tindirizza t-tħassib serju espress fir-
rapport tiegħu ta’ April 2013 u taċċetta t-talba tiegħu għal żjara fil-pajjiż;

 timmodernizza bis-sħiħ is-sistema penitenzjarja u tintensifika l-kooperazzjoni 
mal-Kunsill tal-Ewropa, l-ewwel nett billi tiffirma l-Konvenzjoni Ewropea 
dwar il-Prevenzjoni tat-Tortura u Trattament jew Pieni Inumani jew 
Degradanti, tagħti lill-Kumitat għall-Prevenzjoni tat-Tortura aċċess regolari 
għall-postijiet ta' detenzjoni, b'mod partikolari dawk tal-priġunieri politiċi u d-
difensuri tad-drittijiet tal-bniedem; tippermetti li r-rappreżentanti ta’ 
organizzazzjonijiet internazzjonali u nazzjonali rilevanti oħra, id-diplomati, il-
gruppi tas-soċjetà ċivili, kif ukoll il-membri tal-familji tal-priġunieri politiċi 
jkollhom aċċess għall-ħabsijiet Bjelorussi

 tistabbilixxi istituzzjoni nazzjonali għad-drittijiet tal-bniedem indipendenti u 
kompletament funzjonanti li tista’ tieħu l-forma ta’ ombudsman;

 tiggarantixxi opportunitajiet indaqs u drittijiet indaqs għall-minoranzi 
nazzjonali kollha, kif ukoll l-inklużjoni tagħhom u n-nondiskriminazzjoni fil-
konfront tagħhom, u tiżgura n-normalizzazzjoni tas-sitwazzjoni tal-Unjoni tal-
Pollakki fil-Bjelorussja; ittemm il-marġinalizzazzjoni tal-minoranza Roma, 
tagħmel progress fir-rispett tad-drittijiet u l-libertajiet reliġjużi, kif ukoll fin-
nondiskriminazzjoni fil-konfront taċ-ċittadini leżbjani, gay, bisesswali u 
transġeneru;

q. li għandhom jieħdu dawn l-azzjonijiet li ġejjin fir-rigward tal-libertà effettiva tal-midja 
u l-aċċess għaliha: iħeġġu lill-Bjelorussja tneħħi r-restrizzjonijiet ta' akkreditament 
għall-ġurnalisti u r-restrizzjonijiet fuq l-użu tal-televiżjoni satellitari, jintensifikaw l-
assistenza finanzjarja u teknnika tal-UE għal kull tip ta' midja indipendenti (kemm fil-
pajjiż, kif ukoll barra) b'mod li jiġu żgurati l-funzjonament sostenibbli tagħhom u l-
aċċess potenzjalment aktar estensiv għalihom; jipprovdu assistenza mmirata lejn it-
tlestija tal-applikazzjoni tal-programmi ta' għajnuna Ewropej, l-iżvilupp ta' proġetti 
konġunti u ta' konsorzji mal-aġenziji tal-istampa internazzjonali u l-midja barranija;

Rigward il-kooperazzjoni ekonomika u fil-qasam tal-enerġija

r. li għandhom jipprovaw jistabbilixxu djalogu tekniku bejn l-UE u l-Bjelorussja dwar l-
iżviluppi makroekonomiċi u l-kwistjonijiet finanzjarji biex jinkiseb impenn kredibbli 
mill-Bjelorussja fir-rigward tar-riformi markoekonomiċi u strutturali, inklużi l-
privatizzazzjoni tal-impriżi b'sjieda statali, il-liberalizzazzjoni tas-sistema bankarja, l-
iżvilupp ta' xibka tas-sikurezza soċjali adegwata, u l-ġlieda kontra l-korruzzjoni;

s. li għandhom jenfasizzaw ulterjorment li r-riformi msemmijin hawn fuq, dejjem 
sakemm jitwettqu l-prerekwiżiti politiċi fundamentali, huma vitali għall-iżvilupp 
ekonomiku tal-Bjelorussja, jiffaċilitaw kieku l-investiment Ewropew u s-self 
internazzjonali, jistgħu jibagħtu sinjal pożittiv għat-tneħħija tal-ostakli eżistenti għan-
negozjati mad-WTO u għaldaqstant kieku jippermettu integrazzjoni ulterjuri fl-
ekonomija dinjija;

t. li għandhom joffru assistenza teknika għall-ħolqien ta' ambjent kummerċjali 
favorevoli bil-ħsieb li jiġu stabbiliti kundizzjonijiet ekwivalenti ta' kompetizzjoni, 
sigurtà għall-investimenti u opportunitajiet indaqs għall-kumpaniji kollha, u 
speċjalment għall-intrapriżi żgħar u ta' daqs medju;

u. li għandhom jinvolvu ruħhom ulterjorment mal-Bjelorussja fir-rigward tal-
kwistjonijiet ta’ impjieg, inklużi l-iżvilupp tal-kapital uman u tal-ħiliet b'mod li 
jikkorrispondu mad-domanda tas-suq tax-xogħol;

v. li għandhom jinkoraġġixxu lill-Bjelorussja timplimenta r-rakkomandazzjonijiet tal-
Organizzazzjoni Internazzjonali tax-Xogħol (ILO), b'mod partikolari f'dak li għandu 
x'jaqsam mal-libertà ta' assoċjazzjoni, ir-reġistrazzjoni u l-attivitajiet ta' trejdunjins 
indipendenti; li għandhom iħeġġu lill-Bjelorussja temenda l-leġiżlazzjoni tagħha bil-
ħsieb li jkun garanti li l-ħaddiema jkunu jistgħu jitilqu minn xogħolhom liberament u 

mingħajr l-ebda restrizzjoni kemm fis-settur pubbliku, kif ukoll f'dak privat;

w. li għandhom jistiednu lill-Bjelorussja tinforza l-istandards ta’ sikurezza internazzjonali 
l-aktar stretti u valutazzjoni tal-impatt ambjentali għall-bini u t-tħaddim tal-impjanti 
kollha tal-enerġija, waqt li tottimizza l-ħila esperta u l-finanzjament mill-istrumenti 
internazzjonali kollha disponibbli b’konformità sħiħa mal-leġiżlazzjoni internazzjonali 
eżistenti bħall-Konvenzjoni ta' Espoo u l-Konvenzjoni ta' Aarhus u timxi mal-impenn 
tat-23 ta' Ġunju 2011 li twettaq valutazzjonijiet komprensivi tar-riskji u s-sikurezza 
(simulazzjonijiet ta' kriżi), waqt li tikkunsidra l-ispeċifikazzjonijiet miftiehma mill-
Kummissjoni Ewropea u l-Grupp ta’ Regolaturi Ewropew dwar is-Sikurezza Nukleari;

x. li għandhom jassistu fl-iżvilupp tad-diversifikazzjoni tar-riżorsi enerġetiċi u r-rotot ta' 
provvista fil-Bjelorussja u jikkondividu l-aħjar prattiċi tal-UE għat-twettiq tal-proġetti 
internazzjonali u reġjonali dwar "l-ekonomija ekoloġika", b'appoġġ għall-effiċjenza 
enerġetika u s-sorsi ta' enerġija rinnovabbli;

y. li għandhom jippromwovu kooperazzjoni reġjonali ulterjuri mal-Bjelorussja, anke 
permezz tal-inizjattiva settorjali tas-Sħubija tal-Lvant, b'mod partikolari f'dak li 
għandu x'jaqsam mal-kummerċ, l-enerġija, l-ambjent u t-trasport; li għandhom 
jinkoraġġixxu l-aħjar prattika ta' forums ekonomiċi bilaterali, waqt li jimmiraw ukoll 
lejn aktar tisħiħ tal-kapaċitajiet tal-atturi mhux statali, kif ukoll lejn il-promozzjoni tal-
governanza tajba u r-riforma tal-amministrazzjoni pubblika;

z. li għandhom ikomplu jipprovdu assistenza teknika u tas-saħħa lill-popolazzjoni 
milquta mid-diżastru nukleari ta’ Chernobyl;

aa. li għandhom iħeġġu lill-Bjelorussja tesplora u tiżviluppa s-sorsi ta’ enerġija mhux 
konvenzjonali;

Rigward il-ġestjoni tal-fruntieri 

ab. li għandhom isaħħu l-kooperazzjoni bejn l-UE u l-Bjelorussja rigward il-ġestjoni tal-
fruntieri u l-ġlieda kontra l-kriminalità transkonfinali u, b'mod partikolari, għandhom 
jassistu lill-Bjelorussja tiżviluppa s-sistema ta' tranżitu tagħha, timmodernizza l-
proċeduri ta' kontroll fid-dwana u fil-fruntieri u timplimenta kompletament il-kunċett 
ta' Ġestjoni Integrata tal-Fruntieri tal-UE;

ac. li għandhom jiżguraw li d-diplomati u l-politiċi tal-UE jkunu jistgħu jidħlu fil-
Bjelorussja u jivvjaġġaw madwarha mingħajr restrizzjonijiet;

ad. li għandhom jipprovdu, b’interess reċiproku, taħriġ ulterjuri għall-aġenzija Bjelorussa 
għall-ġestjoni tal-fruntieri bi qbil mal-acquis ta’ Schengen;

ae. li għandhom jikkunsidraw li jipprovdu l-assistenza teknika xierqa li għandha tintuża 
sabiex jiġu introdotti sistemi aġġornati għall-kontroll tal-fruntieri u infrastruttura 
moderna fuq in-naħa tal-UE;

af. li għandhom jipprovdu lis-servizzi Bjelorussi rilevanti t-taħriġ adegwat dwar l-aħjar 
prattiki tal-UE fl-introduzzjoni tal-passaporti bijometriċi;

ag. li għandhom iniedu Sħubija għall-Mobilità UE-Bjelorussja u jinkoraġġixxu lill-
Bjelorussja tiżvolġi rwol attiv fil-Panel dwar il-Migrazzjoni u l-Asil tas-Sħubija tal-
Lvant; 

ah. li għandhom jinkoraġġixxu l-kollaborazzjoni bejn il-Bjelorussja u l-Programm ta' 
Żvilupp tan-Nazzjonijiet Uniti (UNDP) u l-Fond tan-Nazzjonijiet Uniti għall-
Edukazzjoni tat-Tfal (UNICEF) sabiex jingħata sostenn għall-programmi intenzjonali 
biex jiġġieldu kontra t-traffikar ta' bnedmin;

Rigward is-soċjetà ċivili u l-kuntatti bejn persuna u oħra

ai. li għandhom iżidu s-sehem tal-proġetti li joffru aktar benefiċċji u viżibilità għall-biċċa 
l-kbira tal-popolazzjoni, żieda li kieku tkattar il-fehim tal-valuri, tal-istandards u tal-
politiki tal-UE min-naħa taċ-ċittadini, u għandhom jisħqu fuq il-vantaġġi tal-mudell u 
l-ħila esperta tagħha; li għandhom jippromwovu, f’dan ir-rigward, l-opportunità 
offruta mill-Forum tas-Soċjetà Ċivili, b’mod partikolari fid-dawl tal-laqgħa li jmiss 
tiegħu f’Chisinau f’Ottubru ta’ din is-sena;

aj. li għandhom jopponu b’mod sistematiku u mingħajr kompromessi kwalunkwe 
diżinformazzjoni u informazzjoni qarrieqa mill-awtoritajiet Bjelorussi dwar il-politiki 
u l-proġetti tal-UE billi joħorġu u jxerrdu l-informazzjoni meħtieġa kollha (data, ċifri, 
leġiżlazzjoni);

ak. li għandhom jintensifikaw l-appoġġ tekniku u finanzjarju, anke permezz tad-Fond 
Ewropew il-ġdid għad-Demokrazija, għall-organizzazzjonijiet tas-soċjetà ċivili, l-
organizzazzjonijiet mhux governattivi indipendenti, id-difensuri tad-drittijiet tal-
bniedem u t-trejdunjins ibbażati fil-Bjelorussja, jew dawk fl-Istati Membri li 
għandhom impatt kruċjali fil-Bjelorussja; li għandhom jinvolvu b’mod iżjed attiv lis-
soċjetà ċivili fl-implimentazzjoni, il-monitoraġġ u l-valutazzjoni tal-proġetti ffinanzjati 
mill-UE; li għandhom ukoll jimmodernizzaw b’mod sinifikanti l-komunikazzjoni u d-
disseminazzjoni tal-informazzjoni tal-UE b'mod li jiġi żviluppat il-fehim taċ-ċittadini 
dwar l-approċċ tal-UE għad-drittijiet u l-libertajiet fundamentali u l-ħtieġa għal 
progress soċjali u ekonomiku;

al. li għandhom jappoġġaw lill-organizzazzjonijiet li jaħdmu biex jippromwovu d-
demokrazija u d-drittijiet tal-bniedem, mhux biss dawk ibbażati fil-Bjelorussja, imma 
anke dawk ibbażati barra, ġaladarba li l-awtoritajiet Bjelorussi jiċħdu b’mod 
konsistenti l-possibilità li t-tali organizzazzjonijiet jirreġistraw irwieħhom;

am.li għandhom jitolbu lill-awtoritajiet tal-Bjelorussja jimplimentaw id-Deċiżjoni 
A/HRC/WGAD/2012/39 tal-Grupp ta’ Ħidma tan-Nazzjonijiet Uniti dwar id-
Detenzjoni Arbitrarja rigward il-każ tad-difensur tad-drittijiet tal-bniedem Ales 
Bialiatski, fejn b’mod partikolari nstab li d-detenzjoni tas-Sur Bialiatski, il-President 
taċ-Ċentru tad-Drittijiet tal-Bniedem 'Viasna' u Viċi President tal-Federazzjoni 
Internazzjonali għad-Drittijiet tal-Bniedem (FIDH), kienet arbitrarja, "billi kienet 
b’kontravenzjoni tal-Artikolu 20, paragrafu 1, tad-Dikjarazzjoni Universali tad-
Drittijiet tal-Bniedem (UDHR) u l-Artikolu 22 tal-Patt Internazzjonali dwar id-
Drittijiet Ċivili u Politiċi (ICCPR)";

an. li għandhom iħeġġu lill-Bjelorussja testendi stedina permanenti għall-Proċeduri 
Speċjali kollha tan-NU u tistieden lir-Rapporteur Speċjali tan-NU dwar is-sitwazzjoni 
tad-drittijiet tal-bniedem iżur il-pajjiż;

ao. li għandhom jobbligaw lill-awtoritajiet Bjelorussi jneħħu r-responsabbiltà kriminali 
għal min jirċievi għotjiet barranin u jħallu l-organizzazzjonijiet iżommu l-fondi 
f'kontijiet bankarji barranin;

ap. li għandhom jikkunsidraw li, b'mod unilaterali, jiffaċilitaw il-ħruġ tal-viżi u jnaqqsu 
kemm jiswew, minn EUR 60 għal livell affordabbli għaċ-ċittadini Bjelorussi, u 
għandhom jisfruttaw kompletament il-flessibilitajiet eżistenti li joffri l-Kodiċi dwar il-
Viżi, inklużi r-rinunzja jew it-tnaqqis tal-miżati għall-viżi għal żjara qasira, b'mod 
partikolari għaż-żgħażagħ, biex jiffaċilitaw u jintensifikaw l-interazzjoni bejn in-nies u 
jgħinu biex jipprevjenu l-iżolament ulterjuri taċ-ċittadini Bjelorussi; li għandhom ukoll 
jikkunsidraw, b'mod unilaterali, inaqqsu jew jirrinunzjaw għall-miżati għall-viżi għal 
żjara twila bl-objettiv fit-tul li tiġi stabbilita sistema mingħajr il-ħtieġa ta' viżi; 

aq. li għandhom jistiednu lill-awtoritajiet Bjelorussi jiftħu n-negozjati mal-UE rigward il-
faċilitazzjoni tal-viżi u l-ftehimiet ta' riammissjoni bil-prospettiva fit-tul ta' sistema 
mingħajr il-ħtieġa ta' viżi għall-promozzjoni tal-kuntatti bejn in-nies u għandhom 
jieħdu miżuri urġenti rigward l-implimentazzjoni tal-ftehimiet dwar it-traffiku 
konfinali lokali mal-Polonja u l-Litwanja;

ar. li għandhom jinkoraġġixxu l-kooperazzjoni bejn il-bliet u l-muniċipalitajiet fl-UE u l-
Bjelorussja bl-użu ta’ eżempji ta’ prattika tajba ta’ ċertu pajjiżi tal-UE, b’mod speċjali 
l-Polonja, il-Litwanja u l-Latvja;

as. li għandhom ifittxu li jipprovdu aktar opportunitajiet ta' edukazzjoni u riċerka fl-UE 
għall-Bjelorussi fl-oqsma tal-edukazzjoni għolja, informali u adulta; li għandhom 
iniedu u jappoġġaw programm li joffri perjodi ta' prattika għall-professjonisti 
żgħażagħ Bjelorussi fl-istituzzjonijiet tal-UE u organizzazzjonijiet internazzjonali 
oħra; li għandhom jipprovdu appoġġ ulterjuri għall-Università Ewropea għall-Istudji 
Umanistiċi, kif ukoll jiżviluppaw u jappoġġaw il-programmi edukattivi u vokazzjonali 
fil-Bjelorussja li għandhom jiggarantixxu finanzjament xieraq u dejjiemi għall-
programm Erasmus Mundus għall-istudenti Bjelorussi;

at. li għandhom ifittxu b’mod attiv opportunitajiet biex jinvolvu ruħhom mal-Bjelorussja 
fi djalogu dwar l-implimentazzjoni ta’ riformi profondi fis-sistema tagħha ta’ 
edukazzjoni għolja b'mod li jiġu żviluppati, b’mod partikolari, il-libertà akkademika, l-
awtonomija istituzzjonali u l-parteċipazzjoni tal-istudenti bil-għan li eventwalment 
tingħaqad maż-Żona Ewropea ta’ Edukazzjoni Għolja (il-Proċess ta’ Bolonja);

2. Jagħti istruzzjonijiet lill-President tiegħu biex jgħaddi din ir-rakkomandazzjoni lill-Viċi 
President tal-Kummissjoni / Rappreżentant Għoli tal-Unjoni għall-Affarijiet Barranin u l-
Politika ta' Sigurtà (RGħ/VP), lis-SEAE, lill-Kunsill, lill-Kummissjoni u lill-Istati 
Membri.

